ፈስቲቫል ኤርትራ 2010 

ርያድ ስዑዲ ዓረብ

ብዓወት ተዛዚሙ

ፈስቲቫል ኤርትራ 2010 ርያድ ስዑዲ ዓረብ ካብ ዕለት 20 ክሳብ ዕለት 22 ጥቅምቲ 2010 “ ነጻ መስመርና ዋሕስ ልምዓት” ኣብ ትሕቲ ዝብል ቴማ ብውዕውዕ ሃገራዊ መንፈስ ተኸትዱ።

ረቡዕ 20 ጥቅምቲ 2010  ሰዓት 9፡00 ምሸት ክቡር ኣቶ ዑስማን ሳልሕ ሚኒስተር ወጻኢ ጉዳያት ኤርትራ ምስ ክቡር ኣምባሳደር መሓመድ ዑመር ማሕሙድ ብምዃን ንፈስቲቫል ብወግዒ መሪቖም ከፊቶሞ።

ብመጀመርያ ብሃ.ማ.ደ.ኤ. ጨንፈር ርያድ ዝተዳለወ ናይ ቅድ ክዳን ምርኢት ብምብጻሕ፣ ሃ.ማ.ደ.ኤ. ንኣባላቱ ዝህቦ ዘሎ ስልጠናን ውጽኢቱን ብወ/ሮ ዘውዲ ገብረመስቀል ኣባል ፈጻሚት ሽማግለ ሃ.ማ.ደ.ኤ. ጨንፈር ርያድ መግለጺ እንዳተዋህቦም ነቲ ዝተዳለወ ኤግዚብሽን እንዳተዛዋወሩ ተዓዚቦም። ብምቕጻል ብሃ.ማ.መ.ተ.ኤ. ጨንፈር ርያድን መንእሰያት ህግደፍን ዝተዳለወ ስእላዊ ምርኢት ብኣባላት እንዳተገልጸ ዑዱማት ኣጋይሽ እንዳተዘዋወሩ በጺሖም።
ቀጺሎም ኣብ’ቲ ቀንዲ መአከቢ ኣዳራሽ ብምእታው ህዝቢ ብዕልልታን ጨብጨባን ተቐቢልዎም። ብድሕሪ’ዚ ሃገራዊ መዝሙር ብተማሃሮ ኣህጉራዊ ቤት ትምህርቲ ኤርትራ ተዘሚሩ ናይ ኣዳራሽ መደብ ተጀሚሩ።

ኣዴታት ርያድ ባህላዊ ክዳነን ተኸዲነን ስየን ጽላልን ከበሮን ሒዘን እንዳሳዕሳዓ ናብ ኣዳራሽ ኣትየን።

ቀጺሉ ቃል ሽማግለ በዓላት ብኣቦ መንበር ሽማግለ በዓላት ብኣቶ እስቲፋኖስ ጸጋይ ኣቦ መንበር ሽማግለ በዓላት ርያድን ከባቢኣን ተነቢቡ። ኣቶ እስቲፋኖስ ኣብ መግለጺኡ ፈስቲቫል ኪኖ ምዝንጋዕን ጸወታን ዝኸይድ ዕላማ ስለዘለዎ፣ ንመንእሰይ ወለዶ ሃገራዊ ባህሊ ኣብ ምውራስን፣ ማሕበራዊ ዝምድናታት ምፍጣርን ሃገራዊ ሓድነትን መንነትን ምድልዳል ዓቢ ግደ ከም ዘለዎ ኣብሪሁ።
ቀጺሉ’ውን ንኩሎም ነዚ ፈስቲቫል ዕውት ንምግባር ዝጸዓሩ ውልቀሰባትን ትካላትን ከምኡ’ውን ካብ ኤርትራ ዝመጸት ጉጅለ ባህሊ ዋልታ ብምምስጋን ፈስቲቫልና ብድምቀት ክዛዘም ዘለዎ ትምኒት ገሊጹ።

ቀጺሉ ድማ ቃል ኤምባሲ ሃገረ ኤርትራ ብክቡር ኣምባሳደር መሓመድ ዑመር ማሕቡድ ቀሪቡ።

ክቡር ኣምባሳደር መሓመድ ዑመር ማሕሙድ ኣብ መግለጺኡ “ርእሰ ምርኮሳ -ውሕስነት መግቢ ኣብ ምርግጋጽ ስለዝስረት፣ ህዝብን መንግስትን ኤርትራ ኣብ’ዚ ዝሓለፈ ክራማት ክገብርዎ ዝጸንሑ ሓያል ጻዕርን፣ ዝነበረ ጥሉል ክራማትን ተደሚርዎ ኣብ ሃገርና ጽቡቕ ምህርቲ ክሕፈስ ትጽቢት ኣብ ዝግበረሉ እዋን እዩ ፈስቲቫልና ነካይዶ ዘሎና” ድሕሪ ምባል ኣብ’ዚ ካብ ግዜ ናብ ግዜ ሓድነትናን ጥምረትናን እንዳሓየለ ኣብ ዝኸደሉ ዘሎ እዋን ተጻባእትና ብመሪሕነት ሕቡራት መንግስታት ኣሜሪካን ሰዓብታ ዝኾነ ወይጦታት ክግበር ዝጸንሐ ሽርሕታት ንምፍሻሉ መኸተና ኣብ እንቅጽለሉ ዘሎና እዋን እዩ እዚ ፈስቲቫልና ዝሰላሰል ዘሎ ኢሉ።

ኣብ መደምደምታ ድማ ንኩሎም ፈስቲቫል ዕውት ንክኸውን ዝጸዓሩ ውልቀሰባትን ትካላትን ማሕበራትን ብምምስጋን ቃሉ ዛዚሙ። 

ብምቕጻል ተማሃሮ ኣህጉራዊ ቤት ትምህርቲ ኤርትራ ብሙዚቃ ዝተሰነየ ናይ ትሽዓተ ብሄራት ንህዝቢ ዘሐጉስ ባህላዊ ምርኢት ኣቅሪቦም።

ብድሕሪ’ዚ እቲ ህዝቢ ርያድ ብሃንቀውታ ክጽበያ ዝቀነየት ጉጅለ ባህሊ ዋልታ ብመራሕ መደብ ሃብቶም (መጺጽ) ተመሪሓ ምስ ህዝቢ ብምልላይ ክሳብ ሰዓት 2፡00 ወጋሕታ ባህላዊ ምርኢት ኣቅሪቦም ቀዳማይ መዓልቲ ፈስቲቫል ብዓወት ተዛዚሙ።

ካልኣይ ወግዓዊ መዓልቲ ፈስቲቫል ሓሙስ 21 ጥቅምቲ ንዕውታት ተማሃሮ ሽልማት ብምዕዳል እዩ ተጀሚሩ። ከምዝፍለጥ ማሕበረ-ኮም ኤርትራ ርያድን ከባቢኣን ኣብ ትሕቲ ጽላል ኤምባሲ ሃገረ ኤርትራ ኣብ ትሕቲኣ ካብ መዋእለ ህጻናት ክሳብ 12 ክፍሊ ልዕሊ 2,000 (ክልተ ሽሕ) ተማሃሮ ኣለውዎ። እዚ ቤት ትምህርቲ ሕጋዊ ናይ ምምህርና ፍቓድ ካብ ሚንስትሪ ትምህርቲ ስዑዲ ዓረብ ዘለዎ ብመምርሕን ካሪክለምን ሚንስትሪ ትምህርቲ ኤርትራ ዝካየድ እዩ። ኣብ 2009/2010 ዓመተ ትምህርቲ ተማሃሮ ኣህጉራዊ ቤ/ት ኤርትራ ርያድ 57 ተማሃሮ ኣብ ናይ ማትሪክ ፈተና ክሳተፉ እንከልው፣ 124 ተማሃሮ ድማ ናይ ሻምናይ ክፍሊ ሃገራዊ መርመራ ተሳቲፎም።
ብኣጋጣሚ ፈስቲቫል ኤርትራ ርያድ 2010 ድማ 10 ተማሃሮ ካብ 3፡00 ነጥቢ ንላዕሊ ዘምጽኡ ሽልማት ካብ ክቡር ኣቶ ዑስማን ሳልሕ ሚንስተር ወጻኢ ጉዳያት ኤርትራ ክሽለሙ እንከለው 11 ተማሃሮ ድማ ካብ ናይ ሻምናይ ሃገራዊ መርመራ ልዕሊ 80% ዘምጽኡ ካብ ክቡር ኣምባሳደር መሓመድ ዑመር ማሕሙድ ፍሉይ ሽልማት ተቐቡሎም። 

ብተመሳሳሊ ብምኽንያት ፈጽቲቫል ኤርትራ ብምኽንያት ፈስቲቫል ኤርትራ ርያድ 2010 ኣብ መንጐ ተማሃሮ ኣህጉራዊ ቤ/ት ኤርትራን ኣባላት ሃ.ማ.መ.ተ.ኤ.ን ዝተኻየደ ውድድር ሓፈሻዊ ፍልጠት ኣብ’ዚ ዕለት ሽልማት ተዓዲሎም።
ብድሕሪ ምዕዳል ሽልማት ጉጅለ ባህሊ ዋልታ በቶም ወናማት ድምጻውያትን ዓብዱ እስማዒል፣እድሪሳይ እስማዒል፣ ዮውሃንስ ትካቦ ተስፋኣለም ኣረፋይነ (ቆርጫጭ) ፍረሰላም ሙሴን ካብ 10-12 በቲ ወናም ድምጾም ንህዝቢ ኣላህዮም።

ፍርቂ ለይቲ ዕረፍቲ ጉጅለ ባህሊ ኮይኑ ማሕበረ-ኮም ትያትርን ስነ-ጥበብን ኤርትራ ርያድ ሓንቲ ሓጻር ኮምድያዊ ድራማ ኣቅሪቦም። ብድሕሪ’ዚ ካብ 12፡30 ክሳብ 2፡00 ጉጅለ ባህሊ ዋልታ ንህዝቢ ብምዝንጋዕ ካልኣይ መዓልቲ ፈስቲቫል ተዛዚሙ።

ሳልሳይ መዓልቲ ፈስቲቫል ዓርቢ ዕለት 22 ጥቅምቲ ልክዕ ሰዓት 1፡45 ድ.ቀ. ኣሽሓት ኤርትራውያን ኣብ ዝተረኽብሉ ንሓፈሻዊ ኩነታት ሃገርና ዝምልከት ሰፊሕ ሰሚናር ብክቡር ኣቶ ዑስማን ሳልሕ ሚንስተር ወጻኢ ጉዳያት ኤርትራ ተኻይዱ። ብድሕሪኡ ናይ ህዝቢ ርእይቶን ሕቶን ብምስማዕ ኣድላዪ` መልስን መብርህን ብምሃብ ሰሚናር ልክዕ ሰዓት 5፡00 ድ.ቀ. ተዛዚሙ።

ብምቕጻል ምሸት ዓርቢ ብምኽንያት ፈስቲቫል ኣብ ኣህጉራዊ ቤ/ት ኤርትራ ክካየድ ዝቐነየ ናይ ጉያ እግሪ ውድድርን ኣብ መንጐ ጋንታታት ሃ.ማ.መ.ተ.ኤ. ክካየድ ዝቐነየ ውድድር ኩዕሶ እግሪ ዕውታት ጋንታታትን ውልቀሰባትን ካብ ኢድ ክቡር ኣባሳደር መሓመድ ዑመር ማሕሙድ ብልጫታት ተዓዲሎም።
ብድሕሪ’ዚ ጉጅለ ባህሊ ዋልታ ክሳብ ሰዓት 1፡45 ወጋሕታ ንህዝቢ ብምልሃይ ፈስቲቫል ኤርትራ ርያድን 2010 ሰፊሕ ንጥፈታትን ኣሽሓት ኤርትራውያን ብምእንጋድ ብዓወት ተዛዚሙ። 







ዓወት ንሓፋሽ!!





ኣዋሃሃዲት ሽማግለ በዓላት

